Chawlo
Rèpriz :
Chawlo sé on nonm ki pa konnèt pozé

Sé simé, trimé, fann do a-y.
Ba pitit a-y tousa i tini, vann tousa i tini

Pou yotout sòti an nofraj.

Kouté !

Chawlo sé on boug détèwminé

Sé « lejanw » de boug ki pa ka lanbiné.

Chawlo sé on mòso fè ki pa ka fann si doulè, 

Ka swé onlo, pa ka ékonomizé si kouraj.

Tout timoun a Chawlo alé lékòl, yo bwè, yo manjé.

Yo pasé diplòm. Kon tout timoun, yo gadé télé.

Papa Chawlo té kontan, yo rivé pati lòt koté-la, 

Rivé travèsé lanm-la pou étidyé anbala.

Mè « voila », Chawlo pa té sav ka ki èkzil mè sa pa grav

Fo-yo rivé larèstan ké vin apré.

Mè timoun a Chawlo rété dwèt, yo kenbé, yo pa moli, 

Yo sav si yo pa réisi papa Chawlo pa ka ri.

Chawlo !

Alé dé mwa, twa mwa, senk mwa pasé

Pa ka tann nouvèl mè ola yo pasé ?

Papa Chaélo an kaz ka angwasé.

Sé timoun-la, yo pa ka kriyé, 

Mè lè yo ka kriyé yo ka pale fransé, 

Papa Chawlo pa gè ka palé fransé.

Chawlo ka gadé timoun a-y ka chanjé.

Alè pa menm on tigout kréyòl yo sav palé.

Tousèl, tousèl papa Chawlo vyéyi, 

Tousèl ka sonjé lè yo té toupiti.

Prèmyé fwa an vi a-y Chawlo vini pléré, 

Sé lè pwòp timoun a-y oubliyé ritouné.

